مانگرتنی سەرتاسەری مامۆستایانی ئێران موژدەی دەورانێکی تازەی لە خەباتکردن پێیە!

نووسین و ئامادەکردنی: شوان عەزیز
بەپێی هەواڵێکی ماڵپەڕی (the conversation) ئێران مانگرتنێکی سەرتاسەری مامۆستایانی بەخۆیەوە بینی. ئەو مانگرتنە مامۆستایانی سەرەتایی و دواناوەندی دەیان شاری گەورەی ئێرانی گرتەوە. مانگرتنەکە بە وێنە و پیشاندانی ڤێدیۆیی تەواوی تۆڕە کۆمەڵایەتیەکانی تەنی. سەرباری ئەوەی کە کە لەناوەوەی ئێران تەواوی دەزگا پەیوەندیدارەکانی کۆماری ئیسلامی بەخۆوە خەریک کردبوو، بەڵام دەزگا ڕاگەیاندنەکانی سەربەحکومەت ئەومانگرتنەیان بە گرنگیەکی زۆر کەمەوە باس لێوە دەکرد و هەندێکیان هەر باسیشیان نەدەکرد. 

هەروەها ڕاگەیاندنەکانی باوی سەربەکۆماری ئیسلامی لەدەرەوەی وڵات ئەو مانگرتنەیان بەشێوەیەک پیشانی ڕای دەرەوە دەدا کە ئەوە هەندێک لە مامۆستایانن کە داوای مووچە دەکەن و هەروەها بۆیەش هاتونەتە سەر شەقامەکان تا ناڕەزایی خۆیان لە دژی ئەو ئابڵوقە ئابووریە نیشان بدەن کە ئەمەریکا خستوویەتیە سەر گەلی ئێران!

بەڵام لەڕاستیدا ئەو مانگرتنەی مامۆستایان زۆر لە داواکاری بۆ مووچە و ڕاوەستان لە دژی ئابڵوقەی ئابووری ئەمەریکا لەسەر ئێران واوەتر رۆیشت.

چەقی داواکاری مامۆستایان لەو مانگرتنەدا بریتیبوو لە دادپەروەری لەبواری فێرکردندا. بۆ نموونە یەکێک لەو ڤیدیۆیانەی مامۆستایان کە زۆر گرنگە بە ڕوونی نیشانی دەدا کە مامۆستایان لەو مانگرتنە سەرتاسەریەدا مەبەست و ئامانجیان چیە و داواکاریەکانیان لە چیدا چڕکردۆتەوە. بۆ نموونە یەکێک لەو مامۆستایانە لەو ڤیدیۆیەدا بە ڕوونی لیستی داواکاریەکانیان دەخوێنێتەوە کە بۆچی خوێندکارەکانیشیان هاتوونەتە سەرشەقام و مانیان گرتووە. ئەو دەڵێت ئەمانەی خوارەوە داواکاریە سەرەکیەکانمانن:

١- بۆیە مان دەگرین؟ چونکە چالاکوانانی سەندیکا و ئیتیحادیەکانی مامۆستایان دەگیرێن و زیندانی دەکرێن. بۆ نموونە مامۆستا موحەمەد حەبیبی و دەیانی تر...٢-  بۆیە مان دەگرین؟ چونکە خوێندن و پەروەردە بە ئەهلی دەکرێت. ٣- لەبەرئەوەی ناو پۆلەکانی خوێندنگاکانمان سەلامەت نین بۆ خوێندکارو هەروەها لە توانای خۆیان زیاتر خوێندکاریان تێدەکرێت. ٤- مان دەگرین لەسەر ناوڕۆکی پەڕتووکی خوێندن و وانەکان. ٥- لەبەرئەوەی جوداخوازی و ڕەگەزپەرستی بوونی هەیە لە سیستەمی خوێندندا. ٦- لەبەرئەوەی ئێمە دەبینین کە دزین و تاڵانی و بەهەدەردان هەیە لە سەروەت و سامانی گشتی لەلایەن دەسەڵاتدارانەوە.

جێگەی باسە مانگرتنێک کە مامۆستایان کردیان لەبەردەم بینایەی حکومەت بۆ بودجە و پلاندانان لە تاران کە تێیدا ١٤ مامۆستا گیران و لە نێویشیاندا چالاکوان (موحەمەد حەبیبی) بوو کە بە ١٠ ساڵ زیندانی و ٧٤ جەڵد لێدان  سزا درا.

هەروەها لەبەرئەوەی کە کۆماری ئیسلامی زۆر کاریگەری ئەومانگرتنەی لەسەر بوو کە پێیان وایە لە ساڵی ٢٠٠٠ وە مانگرتنی فراوانی لەو شێوەیەی مامۆستایان ڕووی نەداوە. بۆیە لە ٢٧ی مانگی سێپتەمبەر موحەمەد جەعفەر مونتەزیری، داواکاری گشتی ئێران، هەڕەشەی سزای مردنی لە مانگرتووەکان کرد.

